
	ఉ.	
ఆడఁగఁ బోయినప్పు డసురాత్మజుఁ డంబుజనాభు నవ్యయుం

బాడుద మాదిదేవుపదపంకజపూజలు సేసి భక్తిమై

నాడుద మచ్యుతైకశరణాగతులం గని కర్మబంధమున్

వీడుద మంచుఁ బల్కుఁ గడువిస్మయ మందఁగ దోడిబాలకుల్.

	ఆ.	
కుడిచినపుడు నిద్రగూరినయప్పుడు, మేలుకొనినయపుడు మెలఁగినపుడు

విష్ణుకీర్తనంబు విష్ణుచింతయు కాని, పలుకఁ డొండు బుద్ధిఁ దలఁపఁ డొండు.

	గీ.	
తొలుత మూఁడేండ్లలేని సద్బుద్ధి ముప్ప, దేండ్ల లే దనునానుడి యిట్టి దనఁగఁ

దనరెఁ బ్రహ్లాదునకుఁ బ్రౌఢమునులు గోరు, హితవివేకపాకంబు మూఁడేండ్లనాఁడె.

	వ.	
అని యిట్లు ప్రహ్లాదుజన్మప్రకారంబు దేవశ్రవుచేత గాలవుం డెఱింగినతెఱంగున

చతురమధురోపన్యాసంబుగాఁ బ్రకటించి వెండియు.

ఆశ్వాసాంతము

	క.	
ప్రకృతిపురుషాపవర్తీ, వికృతికరణహరణనిపుణవిశదస్ఫూర్తీ

సుకృతసదయానుపూర్తీ, నికృతినరధరానునిత్యనిరుపమమూర్తీ.

	పృథ్వి.	
సమస్తమహిమాశ్రయా జనితసారలోకత్రయా

రమాకుచపరిష్క్రియా ప్రణతదాననిత్యోదయా

సమాహితమహోదయా సకలకల్మషవ్యత్యయా

సమగ్రనిసరద్దయా జనసుసేవ్యరాగప్రియా.

	మాలిని.	
చరణజనితగంగా సత్యనిత్యప్రసంగా

జలదవిలసదంగా సౌమ్యచిత్తాబ్జభృంగా

విరచితభవభంగా వేదవేదాంతరంగా

పరమగరిమశృంగా బ్రహ్మనాడీతురంగా.

	గద్యము.	
ఇది శ్రీశంకరస్వామిసంయమీశ్వరచరణసరోరుహధ్యానానందసౌందర్యధుర్య

శ్రీసూర్యకవిమిత్రసంభవశంభుదాసలక్షణాభిధేయ ఎఱ్ఱయనామధేయ ప్రణీతం

బైన శ్రీలక్ష్మీనృసింహావతారం బనుపురాణకథయందుఁ దృతీయాశ్వాసము.

		 ఈ పేజీలో చివరి మార్పు 27 మే 2021న 22:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

